
Ի՞նչ անել դրական պատասխանի դեպքում

Դրական պատասխանը կյանքից հրաժարվելու կամ հուսահատվելու պատճառ չէ։ Դա պարզապես 
տեղեկատվություն է, որը թույլ է տալիս սկսել բուժում՝ հնարավորինս արագ։ Ժամանակակից ՀՌՎ 
բուժումը (հակառետրովիրուսային թերապիա) թույլ է տալիս մարդուն ապրել լիարժեք, առողջ և երկար։ 

«U=U» սկզբունքը

Եթե բուժման արդյունքում վիրուսի քանակը դառնում է չհայտնաբերվող (Undetectable), ապա այն չի 
փոխանցվում սեռական ճանապարհով (չփոխանցվող / Untransmittable)։ Այս գիտական փաստը հիմք է 
հանդիսանում ՄԻԱՎ-ով ապրող մարդկանց խարանման դեմ պայքարում։

H
IV-test



Պահպանակների և լուբրիգելների ճիշտ օգտագործում

Պահպանակը շարունակում է մնալ ՄԻԱՎ-ի և ՍՃՓՎ-ների կանխարգելման ամենաարդյունավետ, 
մատչելի և լայնորեն կիրառվող միջոցներից մեկը։ Բայց պահպանակի պաշտպանողական ուժը 
պայմանավորված է ոչ միայն իր գոյությամբ, այլև՝ ճիշտ օգտագործմամբ։

Բազմաթիվ դեպքերում վարակումը տեղի է ունենում ոչ թե այն պատճառով, որ մարդիկ պահպանակ 
չեն օգտագործում, այլ որովհետև սխալ են օգտագործում այն։ Այդ իսկ պատճառով կարևոր է ոչ միայն 
իմանալ պահպանակի մասին, այլև՝ ինչպես այն ճիշտ կիրառել։

Քայլ առ քայլ ուղեցույց՝

Ստուգել պահպանակի ժամկետը և փաթեթի ամբողջականությունը։ Ժամկետանց կամ 
վնասված պահպանակը կարող է կտրուկ նվազեցնել պաշտպանողական ուժը։ Եթե փաթեթը 
ճմլված է, պատռված կամ նուրբ հպման դեպքում բացվում է՝ մի օգտագործեք այն։

Բացել փաթեթը՝ առանց ատամների կամ սուր առարկայի, քանի որ բացման ժամանակ 
հնարավոր է պատռել պահպանակը՝ չնկատելով դա։ Օգտագործեք մատները՝ զգուշորեն 
բացելով փաթեթը, յուրաքանչյուր պահպանակ ունի բացելու համար նախատեսված տեղ։

Սեղմել ծայրը՝ օդը հեռացնելու և սերմնահեղուկի կուտակման համար տարածք թողնելու 
նպատակով։ Եթե օդը չի հանվում, ապա սեռական հարաբերության ժամանակ կարող է 
պահպանակը պայթել։



Տեղադրել պահպանակը ճիշտ կողմով՝ գլորեցնելով մինչև վերջ։ Պահպանակը պետք է 
հեշտությամբ, սահուն բարձրանա դեպի վերև։ Եթե չի բարձրանում, հավանաբար հակառակ 
կողմից եք տեղադրել։ Այդ դեպքում այն պետք է դեն նետել և նոր պահպանակ վերցնել։

Օգտագործել միայն մեկ հարաբերության համար։ Պահպանակը մի քանի անգամ 
օգտագործելը վտանգավոր է։ Յուրաքանչյուր սեռական ակտից հետո անհրաժեշտ է նոր 
պահպանակ։

Հեռացնել անմիջապես սեռական հարաբերությունից հետո, կապել և դեն նետել աղբարկղում։ 
Սա պաշտպանում է և՛ զուգընկերոջը, և՛ շրջակա միջավայրը։ Մի լվացեք օգտագործված 
պահպանակը կամ գցեք զուգարանակոնքում։



Ինչպես լրացուցիչ պաշտպանվել՝

Օգտագործեք միայն ջրային կամ սիլիկոնային հիմքով լուբրիգելներ։ Յուղային լուբրիգելները 
կարող են քայքայել լատեքսային պահպանակները։

Երբեք մի օգտագործեք երկու պահպանակ միաժամանակ (օրինակ՝ երկու արտաքին 
պահպանակ կամ ներքին + արտաքին), քանի որ շփման պատճառով հնարավոր է պատռվել։

Պահպանեք պահպանակները սենյակային ջերմաստիճանում՝ խուսափելով արևի ուղիղ 
ճառագայթներից և խոնավությունից։

Հիշիր՝ պահպանակը պաշտպանում է միայն այն դեպքում, երբ կիրառվում է տեղեկացված և ճիշտ ձևով։ Եթե 

պատահականորեն պատռվել է, հնարավորինս շուտ դիմեք բուժաշխատողի։



PrEP — ՄԻԱՎ-ի նախակոնտակտային կանխարգելման մեթոդ

PrEP-ը (Pre-Exposure Prophylaxis) նախատեսված է ՄԻԱՎ բացասական կարգավիճակ ունեցող 
անձանց համար, ովքեր ՄԻԱՎ-ով վարակման բարձր ռիսկի են ենթարկվում։ PrEP-ի ամենօրյա 
օգտագործումը նվազեցնում է ՄԻԱՎ-ով վարակվելու հավանականությունը։ 

Ու՞մ է ցուցված դիմելու նախակոնտակտային կանխարգելման.

ՄԻԱՎ դրական զուգընկեր ունեցող անձանց,

անպաշտպան սեռական հարաբերություններ ունեցողներին, 

բարձր ռիսկային խմբերի ներկայացուցիչներին, ովքեր չեն կարողանում մշտապես ապահովել 
պաշտպանիչ միջոցների օգտագործումը (ԼԳԲՏԻՔ անձինք, սեքս աշխատողները), 

ներարկային թմրամիջոցներ օգտագործող անձանց:

PrEP-ը չի պաշտպանում ՍՃՓՎ-ներից և չի փոխարինում պահպանակի կիրառմանը, այլ լրացնում է 
այն։ Այն անվտանգ է, ունի որոշ կողմնակի ազդեցություններ, սակայն հիմնականում դրանք անցողիկ 
են։ Օգտագործման որոշումը պետք է կայացվի բժշկի հետ միասին։



PEP — ՄԻԱՎ-ի հետկոնտակտային կանխարգելման մեթոդ

PEP (Post-Exposure Prophylaxis) դեղամիջոց է, որն օգտագործվում է հնարավոր վարակումից հետո։ 
ՄԻԱՎ բացասական անձը, ով ունի ՄԻԱՎ-ով վարակման բարձր վտանգ, կոնտակտից հետո 72 ժամվա 
ընթացքում կարող է դիմել հետկոնտակտային կանխարգելման, որն իրականացվում է 
հակառետրովիրուսային դեղերի օգտագործմամբ։

Ու՞մ է ցուցված դիմելու հետկոնտակտային կանխարգելման.

ՄԻԱՎ-ի հետ մասնագիտական (մասնագիտական պարտականություններ կատարելու 
ժամանակ) և ոչ մասնագիտական (առանց պահպանակ սեռական հարաբերությունները, 
ՄԻԱՎ ունեցող անձի հետ ընդհանուր ներարկիչների օգտագործումը, ասեղով պատահական 
ծակոցները) շփման ենթարկված անձանց, որոնք, կոնտակտ են ունեցել ՄԻԱՎ ունեցող անձի 
մարմնի պոտենցիալ վտանգավոր կենսահեղուկների հետ՝ հեշտոցի, ուղիղ աղիքի, աչքի, 
բերանի և այլ լորձաթաղանթների ու վնասված կամ ծակած մաշկի հետ շփման դեպքում, և 
այստեղ կարևոր պայման է, որ կոնտակտը տեղի է ունեցել վերջին 72 ժամվա ընթացքում:

PEP-ը տրվում է 28 օրյա կուրսով և պահանջում է բժշկական հսկողություն։ Որքան շուտ սկսվի, այնքան 
բարձր է արդյունավետությունը։ Հետկոնտակտային կանխարգելումը արդյունավետ չէ, եթե բժշկական 
օգնության են դիմել կոնտակտից 72 ժամ անց:

 



ԻՐԱՎՈՒՆՔՆԵՐ ԵՎ ՊԱՇՏՊԱՆՈՒԹՅՈՒՆ

Խտրականությունը պայմանավորված սեռով, գենդերային ինքնությամբ, սեռական կողմնորոշմամբ, 
սոցիալական պատկանելությամբ կամ այլ հատկանիշներով, մարդու իրավունքների կոպիտ խախտում է։ 
Այն կարող է արտահայտվել ոչ միայն բացահայտ մերժման, այլև լուռ անտեսման, անպատասխանատու 
կամ վատ վերաբերմունքի, ծառայություններից զրկելու միջոցով։

Յուրաքանչյուր անձ, անկախ սեռական կողմնորոշումից, գենդերային ինքնությունից, կամ այլ 
հատկանիշներից, իրավունք ունի՝

ստանալու հավասար, անվտանգ և որակյալ բժշկական աջակցություն,

պահանջելու գաղտնիության պահպանում (ՀՀ Սահմանադրություն, «Անձնական տվյալների 
պաշտպանության մասին» օրենք),

անցնելու անանուն թեստավորում՝ առանց անձնական տվյալների տրամադրման,

տալու տեղեկացված համաձայնություն՝ բժշկական ցանկացած միջամտությունից առաջ։



Ի՞նչ անել խտրականության դեպքում.

Դիմել իրավապաշտպան կազմակերպություններին՝

իրավաբանական խորհրդատվություն ստանալու համար,

բողոք ներկայացնելու և իրավունքները վերականգնելու համար,

համայնքային աջակցության համար։

Վնասի նվազեցում և համայնքային ռեսուրսներ

Վնասի նվազեցումը մի մոտեցում է, որը կենտրոնանում է ոչ թե մարդկանց վարքագծի դատապարտման, 
այլ՝ նրանց անվտանգությունը հնարավորինս ապահովելու վրա՝ անկախ այն բանից, թե ինչ վարքագիծ են 
դրսևորում։ Այն ընդունում է, որ մարդիկ երբեմն կարող են ներգրավվել վտանգավոր կամ ռիսկային 
վարքագծի մեջ՝ լինի դա անպաշտպան սեռական հարաբերություն, թմրամիջոցների ներարկային 
օգտագործում, կամ այլ։ Այս մոտեցումն ունի մարդակենտրոն և ոչ դատող հիմք․ այն ասում է՝

«Դու արժեքավոր ես։ Քո կյանքը կարևոր է։ 
Մենք ուզում ենք, որ դու ապրես»։



Ի՞նչ է ներառում վնասի նվազեցումը

Պահպանակների և լուբրիգելների անվճար տրամադրում. սեռական առողջությունը 
ապահովող միջոցների մատչելիությունը նվազեցնում է ՄԻԱՎ-ի ու ՍՃՓՎ-ների 
տարածումը։

Մաքուր ներարկիչների և ասեղների փոխանակման ծրագրեր. թմրամիջոց օգտագործող 
անձանց համար մաքուր պարագաների հասանելիությունը կանխում է արյան միջոցով 
փոխանցվող վարակների՝ ՄԻԱՎ, հեպատիտ C և այլոց տարածումը։

Հոգեբանական աջակցություն. ռիսկային վարքագծի հիմքում հաճախ ընկած են խորը 
հոգեբանական պատճառներ՝ տրավմա, բռնություն, մերժում, միայնություն։ Աջակցող 
միջավայրը կարող է փրկել կյանք։

Հավասարը հավասարին աջակցություն. կարևոր նշանակություն ունի, երբ մարդը լսում է 
իր պես մեկին, ով անցել է նույն ճանապարհով։ Համայնքի փորձառու անդամները կարող են 
փոխանցել վստահություն, կիրառելի փորձ և ապահովել ամուր կապ համայնքի հետ։

Իրավաբանական ուղղորդում. երբ մարդը բախվում է խտրականության, բռնության կամ 
արհամարհման՝ իր առողջության, կողմնորոշման կամ ինքնության պատճառով, իրավական 
պաշտպանությունը դառնում է գոյաբանական հարց և այն պետք է լինի իրազեկ և հասանելի։



Որտե՞ղ դիմել աջակցության համար։

Հետևյալ կազմակերպություններն ու կենտրոնները Հայաստանում մատուցում են համայնքային 
ծառայություններ` ՄԻԱՎ-ի կանխարգելման և իրազեկման աշխատանքներ, ՄԻԱՎ-ով ապրող 
անձանց խնամք և աջակցություն, սոցիալ-հոգեբանական, իրավաբանական աջակցություն և 
համայնքային ծրագրեր.

«Իրավունքի կողմ» իրավապաշտպան ՀԿ

«Փինք» իրավապաշտպան ՀԿ

«Իրական Աշխարհ, Իրական Մարդիկ» ՀԿ 

ԱՆ «Հիվանդությունների վերահսկման և 
կանխարգելման ազգային կենտրոն» 



Համայնքային ռեսուրսները 
երբեմն ավելի հզոր են, քան 

պետության մեխանիզմները՝ 
հատկապես, երբ մարդը զգում է, 

որ իրեն ընդունում են ոչ թե որպես 
խնդիր, այլ որպես մարդ։

SCOPE ծրագիրը մշակվել է EATG-ի կողմից և 
հնարավոր է դարձել ViiV Healthcare Europe Ltd.-ի 

տրամադրած դրամաշնորհի շնորհիվ։

The SCOPE project has been developed by the EATG 
and was made possible through a grant from 

ViiV Healthcare Europe Ltd. 






